
ARHOLIAD AELODAETH SYLFAENOL
6 Hydref 2018
PAPUR 2

Cyfieithu o’r Gymraeg i’r Saesneg

Hyd yr arholiad: 2 awr a 5 munud*

Ydych chi wedi cael y papur cywir?
* Cewch 5 munud ar ddechrau’r arholiad i ddarllen y papur.  Ni chewch ddechrau teipio’ch cyfieithiad yn ystod y cyfnod hwn.

Ffynonellau’r darnau:
Darn 1 – addasiad o erthygl yn golwg360
Darn 2 – addasiad o erthygl ar BBC Cymru Fyw
Rhaid dilyn unrhyw gyfarwyddiadau sydd ar y papur.
Mae 5 tudalen i’r papur hwn gan gynnwys y dudalen hon.

Carai’r Bwrdd Arholi bwysleisio bod croeso i ymgeiswyr ychwanegu troednodiadau at eu gwaith, boed hynny i dynnu sylw at dermau y byddent fel arfer yn eu gwirio ar y we, neu i amlygu unrhyw elfen arall lle teimlir y byddai eglurhad ar y cyfieithiad a ddefnyddiwyd yn fuddiol.  Yn naturiol, gan fod amser yn brin, disgwylir i unrhyw droednodiadau a ychwanegir fod yn gryno ac yn bwrpasol.
PAPUR 2 SYLFAENOL – CYFIEITHU O’R GYMRAEG I’R SAESNEG

Darn 1

Mae Ysgrifennydd Addysg Llywodraeth Cymru wedi lansio rhwydwaith newydd er mwyn gwella sut mae athrawon yn dysgu’r Cyfnod Sylfaen.

Nod ‘Rhwydwaith Rhagoriaeth y Cyfnod Sylfaen’ yw dod ag arweinwyr amlwg o bob rhan o fyd addysg at ei gilydd er mwyn rhoi mwy o gymorth i’r athrawon hynny sy’n gweithio gyda phlant rhwng tair a saith oed.

Mae’r rhwydwaith yn derbyn cymorth ariannol gwerth £1m gan Lywodraeth Cymru, ac fe fydd yn cael ei gefnogi gan gynrychiolwyr o wasanaethau addysg awdurdodau lleol, ysgolion a lleoliadau gofal plant sy’n darparu’r Cyfnod Sylfaen, yn ogystal â sefydliadau Addysg Uwch, consortia rhanbarthol a sefydliadau’r trydydd sector.

Y gobaith yw y bydd y rhain yn rhannu arbenigedd, profiadau, gwybodaeth ac arferion â’i gilydd, a bydd adnoddau ar-lein yn llawn gwybodaeth ddefnyddiol hefyd ar gael i athrawon. 

Bydd y rhwydwaith diweddaraf hwn yn gallu adeiladu ar lwyddiant modelau sydd eisoes ar gael mewn pynciau eraill fel Mathemateg, Gwyddoniaeth a Thechnoleg.

Wrth lansio’r rhwydwaith, dywedodd Kirsty Williams, “Mae ymarferwyr yn y Cyfnod Sylfaen yn gwneud gwaith rhyfeddol.  Er bod eu swydd yn un hynod o anodd, mae hefyd yn un fuddiol iawn, ac mae’r ymarferwyr hyn yn haeddu pob cefnogaeth.

“Bydd y rhwydwaith hwn a’i adnoddau ar-lein yn cynnig lefel newydd o ddatblygiad proffesiynol yn y Cyfnod Sylfaen ar gyfer ysgolion. 

“Mae’r datblygiad hwn yn mynd i wraidd yr hyn a welwn ni fel ein cenhadaeth genedlaethol, ac mae’r cwricwlwm newydd yn ymwneud â chodi safonau, lleihau’r bwlch cyrhaeddiad a darparu system addysg y gall pawb ohonom ymfalchïo ynddi.”

PAPUR 2 SYLFAENOL – CYFIEITHU O’R GYMRAEG I’R SAESNEG

Darn 2
Hanes y gymuned Iddewig yng Nghymru

Daw’r dystiolaeth gynharaf o gymuned Iddewig yng Nghymru o 1768, pan sicrhawyd prydles ar gyfer mynwent Iddewig yn Abertawe. 

Saith degawd yn ddiweddarach, sefydlwyd cymuned Iddewig yng Nghaerdydd yn 1841, ac erbyn yr 1850au roedd cymunedau Iddewig bach yn bodoli mewn mannau fel Merthyr Tudful a Chasnewydd. 

Yn ystod y cyfnod hwn roedd yr ymfudwyr Iddewig yn aml yn dianc rhag erledigaeth hiliol yn eu gwledydd brodorol - gwladwriaethau yng nghanol Ewrop yn bennaf.  Roedden nhw hefyd yn chwilio am gyfleoedd economaidd newydd yng Nghymru, gwlad a oedd yn diwydiannu’n gyflym. 

Er i nifer fechan o fewnfudwyr Iddewig benderfynu gweithio mewn diwydiannau cynradd fel mwyngloddio glo, roedd y mwyafrif helaeth yn gweithio yn y byd masnach a manwerthu fel gwerthwyr teithiol a pherchnogion siopau.

Roedd galw mawr am wasanaethau o’r fath yn nhrefi a phentrefi diwydiannol de Cymru a dyma oedd y math o swyddi yr oedd Iddewon yn tueddu i’w gwneud yn eu gwledydd brodorol.  Roedd hyn oherwydd cyfyngiadau economaidd - mewn rhai gwladwriaethau, nid oedd gan Iddewon hawl i fod yn gyfreithwyr, gwleidyddion na mynd i’r brifysgol.

Tua chanol y bedwaredd ganrif ar bymtheg, roedd poblogaeth Iddewig Cymru yn y cannoedd, ond ymhen ychydig dros hanner canrif, roedd wedi chwyddo i tua 5,000.  Nid oedd y cynnydd hwn yn unigryw i Gymru, ond roedd yn adlewyrchu tuedd demograffig ehangach ar ddiwedd y bedwaredd ganrif ar bymtheg a dechrau’r ugeinfed ganrif pan ffôdd miliynau o Iddewon rhag Ymerodraeth Rwsia i osgoi erledigaeth hiliol a thlodi. 

